
	[bookmark: _GoBack]«Պետական տուրքի մասին» Հայաստանի Հանրապետության օրենքում փոփոխություններ կատարելու մասին» ՀՀ օրենքի նախագծով առաջարկվում է ընդհանուր օգտագործման ուղևորատար ավտոմոբիլային տրանսպորտով կանոնավոր փոխադրումների կազմակերպման համար «Պետական տուրքի մասին» ՀՀ օրենքով նախատեսված՝ բազային տուրքի 100-ապատիկի չափով տարեկան պետական տուրքի փոխարեն սահմանել նույն գործունեության իրավունքի տրման համար մեկ անգամ վճարվող՝ նույն չափով պետական տուրք:
Նախագծի ընդունման հիմնավորման համաձայն՝ առաջարկությունը հիմնավորվում է այն հանգամանքներով, որ՝
1) 2014 թվականի նոյեմբերի 20-ին ՀՀ Ազգային Ժողովի կողմից ընդունված՝ «Լիցենզավորման մասին» Հայաստանի Հանրապետության օրենքում փոփոխություն կատարելու մասին» ՀՕ-165 ՀՀ օրենքով սահմանվել է, որ ընդհանուր օգտագործման ուղևորատար ավտոմոբիլային տրանսպորտով կանոնավոր փոխադրումների կազմակերպումը չի հանդիսանում լիցենզավորման ենթակա գործունեություն։ Միաժամանակ, 2014 թվականի նոյեմբերի 20-ին ՀՀ Ազգային Ժողովի կողմից ընդունված՝ «Պետական տուրքի մասին» Հայաստանի Հանրապետության օրենքում լրացում և փոփոխություն կատարելու մասին» ՀՕ-167 ՀՀ օրենքով նշյալ կետը խմբագրվել է և ընդհանուր օգտագործման ուղևորատար ավտոմոբիլային տրանսպորտով կանոնավոր փոխադրումների կազմակերպման համար սահմանվել է տարեկան պետական տուրք,
2) «Պետական տուրքի մասին» ՀՀ օրենքի 2-րդ հոդվածի համաձայն՝ պետական տուրքը պետական մարմինների լիազորությունների իրականացմամբ պայմանավորված` ծառայությունների կամ գործողությունների համար ֆիզիկական և իրավաբանական անձանցից Հայաստանի Հանրապետության պետական և (կամ) համայնքների բյուջեներ մուծվող օրենքով սահմանված պարտադիր վճար է: Պետության կողմից որոշակի ժամկետով երթուղու սպասարկման իրավունքի հատկացման համար յուրաքանչյուր տարի գանձվող տուրքի կարգավորումը հակասում է պետական տուրքի հասկացությանը,
3) «Պետական տուրքի մասին» ՀՀ օրենքի 19.7-րդ հոդվածի համաձայն՝ կազմակերպությունների և անհատ ձեռնարկատերերի կողմից միջմարզային, ներմարզային և ներքաղաքային երթուղիների շահագործման ուղևորափոխադրումների կազմակերպման արտոնագիր ստանալու համար նույնպես նախատեսված է պետական տուրք: Այսինքն, «Պետական տուրքի մասին» ՀՀ օրենքով նույն գործունեության համար սահմանված է կրկնակի պետական տուրք:
Վերոգրյալի կապակցությամբ, նախ, հայտնում ենք, որ ընդհանուր օգտագործման ուղևորատար ավտոմոբիլային տրանսպորտով կանոնավոր փոխադրումների կազմակերպման համար սահմանված պետական տուրքի գծով արտոնություն նախատեսելու առաջարկություններ նախկինում մի քանի անգամ ներկայացվել է ՀՀ ֆինանսների նախարարության քննարկմանը, որոնց (ինչպես նաև առաջարկության հիմնավորումների) վերաբերյալ, մասնավորապես, հայտնել ենք հետևյալը:
Ներկայացված տեղեկատվությունից հնարավոր չէ միանշանակ հետևություն կատարել այն մասին, որ ընդհանուր օգտագործման ուղևորատար ավտոմոբիլային տրանսպորտով կանոնավոր փոխադրումների կազմակերպման ոլորտում առկա խնդիրները պայմանավորված են պետական տուրքի գոյությամբ: Այս առումով, հայտնել ենք, որ միջպետական, միջմարզային, ներմարզային և ներքաղաքային երթուղու տարեկան սպասարկման համար պետական տուրքը 100 հազար դրամ է: Այսինքն, մեկ ավտոմոբիլային տրանսպորտով փոխադրում կազմակերպելու դեպքում օրական (եթե կանոնավոր ուղևորափոխադրումներն իրականացվում են ամեն օր) պետական տուրքը կազմում է մոտ 274 դրամ (100000/365=274): Ընդ որում, օրական պետական տուրքի չափը նվազում է՝ կախված տրանսպորտային միջոցների քանակից: Մասնավորապես 10 տրանսպորտային միջոցներով փոխադրում կազմակերպելու դեպքում օրական պետական տուրքը կկազմի 27.4 դրամ: Հետևաբար, ակնհայտ է, որ պետական տուրքի չափը չի կարող ոլորտի խնդիրների առաջացման էական գործոն հանդիսանալ:
Բացի այդ, հայտնել ենք, որ եթե խնդիրը վերաբերում է հանրապետության բոլոր բնակավայրերը տրանսպորտային սպասարկմամբ ապահովելուն, ապա հասկանալի չէ, թե ինչու, օրինակ, Երևան քաղաքում ընդհանուր օգտագործման ուղևորատար ավտոմոբիլային տրանսպորտով կանոնավոր փոխադրումներ իրականացնող տնտեսավարող սուբյեկտները պետք է ազատվեն պետական տուրքի վճարումից:
Միաժամանակ, նշյալ գործունեության իրականացման մասով կրկնակի պետական տուրք սահմանված լինելու մասով հայտնել ենք հետևյալը:
Մինչև 2020 թվականի հունվարի 1-ը գործող խմբագրությամբ՝ ՀՀ հարկային օրենսգրքի 276-րդ հոդվածի 1-ին մասի 3-րդ կետի համաձայն՝ արտոնագրային հարկով հարկման օբյեկտ են համարվել ավտոբուսով և (կամ) միկրոավտոբուսով ուղևորափոխադրումները: Այսինքն, նախկին օրենսդրությամբ նշյալ գործունեության տեսակներն իրականացնող տնտեսավարող սուբյեկտները հանդիսացել են արտոնագրային հարկ վճարող և պետական տուրքից բացի, վճարել են նաև արտոնագրային հարկ, որը փոխարինել է ԱԱՀ-ին և շահութահարկին ու հանդիսացել է նշյալ տնտեսավարող սուբյեկտների ձեռնարկատիրական գործունեությունից վճարվող միակ հարկատեսակը:
2019 թվականի հունիսի 25-ին ՀՀ Ազգային Ժողովի կողմից ընդունված՝ Հայաստանի Հանրապետության հարկային օրենսգրքում փոփոխություններ և լրացումներ կատարելու և 2017 թվականի դեկտեմբերի 21-ի «Հայաստանի Հանրապետության հարկային օրենսգրքում փոփոխություններ և լրացումներ կատարելու մասին» ՀՕ-266-Ն օրենքում փոփոխություններ և լրացումներ կատարելու մասին ՀՀ-68-Ն ՀՀ օրենքով 2020 թվականի հունվարի 1-ից արտանագրային հարկի համակարգը վերացվել է:
Արտոնագրային հարկի համակարգի վերացմամբ պայմանավորված՝ արտոնագրային հարկով հարկվող գործունեության տեսակները պետք է տեղափոխվեին շրջանառության հիման վրա հարկային պարտավորությունների հաշվարկման համակարգեր, սակայն արտոնագրային հարկով հարկվող գործունեության որոշ տեսակների այդ թվում՝ ավտոբուսով և (կամ) միկրոավտոբուսով ուղևորափոխադրումների առանձնահատկություններով պայմանավորված՝ գործունեության նշված տեսակների հարկումը գործնականում հնարավոր չէր իրականացնել հարկման այլ համակարգերում, քանի որ այդ դեպքում էականորեն կբարդանար ինչպես հարկային հաշվառումը, այնպես էլ հարկային վարչարարությունը: Այս առումով, որոշում է կայացվել խնդրո առարկա գործունեության տեսակները արտոնագրային հարկի նույն տրամաբանությամբ տեղափոխել պետական տուրքի համակարգ: Ընդ որում, պահպանվել են գործող օրենսդրությամբ սահմանված դրույքաչափերը: Այլ կերպ ասած, հարկման համակարգերի փոփոխությունը չի հանգեցրել ոլորտի հարկային բեռի ավելացման:
Վերոգրյալի կապակցությամբ, հայտնում ենք, որ ՀՀ տարածքային կառավարման և ենթակառուցվածքների նախարարությունը վերոնշյալ դիտարկումների վերաբերյալ որևէ հակափաստարկ չի ներկայացրել: Ընդ որում, որպես առաջարկության հիմնավորում ներկայացված փաստարկների վերաբերյալ մեր կողմից տրված պարզաբանումները հաշվի չեն առնվել և դրանք կրկին ներկայացվել են որպես առաջարկության հիմնավորում: Մասնավորապես, խոսքը վերաբերում է խնդրո առարկա գործունեության իրականացման մասով կրկնակի պետական տուրք սահմանված լինելուն:
Ինչ վերաբերում է պետության կողմից որոշակի ժամկետով երթուղու սպասարկման իրավունքի հատկացման համար յուրաքանչյուր տարի պետական տուրքի գանձումը պետական տուրքի հասկացությանը հակասելու հետ կապված դիտարկմանը, ապա նման հիմնավորմամբ խնդրո առարկա գործունեության տեսակի մասով տարեկան պետական տուրքի վերացման առաջարկությունը լրացուցիչ հիմնավորման կարիք ունի, քանի որ տարեկան պետական տուրքեր են սահմանված բազմաթիվ այլ գործունեության ոլորտներում տրվող լիցենզիաների և թույլտվությունների մասով: 
Հաշվի առնելով վերոգրյալը՝ կրկին հայտնում ենք, որ նախագիծը հիմնավորված չէ, հետևաբար դրա ընդունումը նպատակահարմար չէ:

	Հիմնավորումը լրամշակվել է

	
	Երևանի քաղաքապետարան
	28.04.2021թ. N 01/07-47962

	
	ՀՀ օրենքների նախագծերի վերաբերյալ առաջարկություններ չունի
	

	
	ՀՀ պետական եկամուտների կոմիտե
	29.04.2021 N 01/3-4/25179-2021

	
	1.	«Պետական տուրքի մասին» Հայաստանի Հանրապետության օրենքում փոփոխություն կատարելու մասին» ՀՀ օրենքի նախագծով առաջարկվում է օրենքի 19-րդ հոդվածի՝ 15-րդ «ՏՐԱՆՍՊՈՐՏԻ ԲՆԱԳԱՎԱՌ» բաժնի 15.4.1-ին կետում ներքաղաքային» բառը փոխարինել ներհամայնքային» բառով, իսկ տարեկան սպասարկման» բառերը՝ սպասարկման իրավունքի տրման» բառերով: 
Նախագծին կից ներկայացված հիմնավորման համաձայն՝ կանոնավոր երթուղիների սպասարկման իրավունքի տրման համար պետական տուրքը պետք է սահմանվի մեկանգամյա՝ որպես լիազոր մարմնի կողմից մատուցված ծառայության համար գանձվող տուրք։ Արդյունքում, օրենքի 19-րդ հոդվածի 15-րդ՝ «ՏՐԱՆՍՊՈՐՏԻ ԲՆԱԳԱՎԱՌ» բաժնի 15.4.1-ին կետով սահմանված 100,000 դրամ տարեկան պետական տուրքի փոխարեն գանձվելու է նույն գումարի չափով մեկանգամյա տուրք, որի նպատակը՝ կանոնավոր ուղևորափոխադրումների զարգացնելն է և փոխադրողներին աջակցելը:
Վերոգրյալի հետ կապված՝ հայտնում ենք, որ, ըստ էության, առաջարկվում է սահմանել արտոնություն, որի տրամադրման անհրաժեշտությունը, մեր կարծիքով, բավարար հիմնավորված և փաստարկված չէ: Այդ առումով, նախագծի ընդունման հիմնավորման մեջ նշված դիրքորոշումը, որի համաձայն՝ «օրենսդրական փոփոխության արդյունքում պետական բյուջեի մուտքերի էական նվազում չի նախատեսվում», նույնպես ենթակա է լրացուցիչ հիմնավորման, քանի որ որևէ վերլուծական գնահատականներ ներկայացված չեն պետական բյուջեի եկամուտների վրա առաջարկվող արտոնության ֆիսկալ ազդեցության վերաբերյալ:
Ելնելով վերոնշյալից՝ հայտնում ենք, որ արտոնությունների ձևով պետական աջակցությունը կարող է տրամադրվել միայն այն դեպքում, երբ կատարված վերլուծություններով և ուսումնասիրություններով հիմնավորվել է, որ արտոնության տրամադրումը պետական աջակցության միակ և ամենաարդյունավետ միջոցն է: 
2.	«Պետական տուրքի մասին» Հայաստանի Հանրապետության օրենքում փոփոխություն կատարելու մասին» ՀՀ օրենքի նախագծի 1-ին հոդվածի 2-րդ կետով առաջարկվում է օրենքի 19.7-րդ հոդվածի վերնագրի, 1-ին և 4-րդ մասերի, 4-րդ մասի 3-րդ և 4-րդ կետերի, 6-րդ, 7-րդ և 11-րդ մասերի ներքաղաքային» բառը փոխարինել ներհամայնքային» բառով: Ներկայացված տեղեկանք-հիմնավորման համաձայն՝ «Պետական տուրքի մասին» ՀՀ օրենքով սահմանվող կանոնավոր երթուղիների անվանումները պետք է համապատասխանեցվեն Ավտոմոբիլային տրանսպորտի մասին» ՀՀ օրենքով սահմանված հանրապետության տարածքում գործող կանոնավոր երթուղիների անվանմանը, համաձայն որի՝ ներքաղաքային երթուղիները փոխարինվել են ներհամայնքային երթուղիներով։
Օրենքի 19.7-րդ հոդվածի 4-րդ մասով սահմանված պետական տուրքի հաշվարկման նպատակով սահմանված են գործակիցներ` ըստ նույն մասով սահմանված երթուղիների հետ կապված: Օրենքի 19.7-րդ հոդվածի 4-րդ մասով սահմանված երթուղիները Ավտոմոբիլային տրանսպորտի մասին» ՀՀ օրենքով սահմանված երթուղների հետ նույնական չեն և օրենքի 19.7-րդ հոդվածում «ներքաղաքային» բառը «ներհամայնքային» բառով փոխարինելու դեպքում խնդիրներ կառաջանան պետական տուրքի հաշվարկման համար գործակիցների կիրառման առումով: Մասնավորապես, խոշորացված համայնքներում քաղաքային և գյուղական բնակավայրի միջև իրականացվող ուղևորափոխադրումը ներհամայնքային երթուղով փոխադրում համարելու առումով հստակ չէ պետական տուրքի հաշվարկման համար երթուղու հետ կապված ինչ գործակից պետք է կիրառվի` ներհամայնքային (գործող ներքաղաքային), թե ներմարզային երթուղիների հետ կապված գործակիցը:
Հաշվի առնելով վերոնշյալը առաջարկում ենք նախագծից հանել օրենքի 19.7-րդ հոդվածում կատարվող փոփոխություններին վերաբերող դրույթները:
	Հիմնավորումը լրամշակվել է

















Ընդունվել է


	
	ՀՀ արդարադատության նախարարություն
	06.07.2021թ. N 01/27.1/19472-2021

	
	ՀՀ օրենքների նախագծերի վերաբերյալ առարկություններ և առաջարկություններ չկան
	



